
 

 

 

 

Quitau per la fauna e flora indigena  
Curdems organics san vegnir purtai al center da rimnada a Raveras 

 
 
Preziadas convischinas e preziai convischins  

 

Adina puspei constatein nus ch'ei vegn dismess curdems organics (pastget/puma, fein bletsch, 

tschespet, cumpost, lenna, restonzas da matgs) e rufids da baghetg sin deponias illegalas 

(selvadias) agl ur da flums ed uals. Che rufids organics san esser in grond prighel per la fauna 

e flora locala essan nus magari buca pertscharts. Flurs e jarvas ord curtins ed orts en special 

ord il tenercasa cuntegnan restonzas che derivan da tiaras exoticas. Quellas restonzas ein 

vegnidas enconuschentas sco neofitas invasivas. Neofitas invasivas surcreschan plontas ed 

jarvas indigenas e caschunan cheutras gronds donns vid fauna e flora indigena. Perquei 

s’audan curdems organics buca sin deponias selvadias, mobein al post da rimnada a Raveras. 

Exempels da talas jarvas ein la darvena gronda (Riesenbärenklau), l'ambrosia ed il badalestg 

(japanischer Knöterich). La darvena gronda sa caschunar plagas dolorusas (barschadas) ed il 

badalestg surcrescha entiras rivas da flums. A caschun da malauras vegn il tschespet allas 

rivas lavaus vinavon e las ragischs dil badalestg sederasan per liung d'uals e da flums per 

l'entira val. Cheu setracta ei mo d'entginas jarvas che han consequenzas remarcablas per 

nossa cuntrada. Buca tut quei che crescha e flurescha en casa e curtin ei cumportabel cun 

nossa natira e cuntrada. Deponias illegalas cunterfan buca mo alla legislaziun davart 

l'economisaziun dil rumien, mobein caschunan era gronds donns vid fauna e flora indigena. 

 

Nus appellein alla responsabladad da vischinas e vischins e supplichein d'observar las 

ordinaziuns en favur digl ambient.  
 

La vischnaunca dispona d'in bien concept per la rimnada da rumien/rufids da tut gener cun il 

center da rimnada a Raveras. Nus supplichein da far diever da quella pusseivladad.  
 

Fegl sgulont cun informaziuns: 

Proximamein retscheivan las casadas in fegl sgulont cun informaziuns en connex cul center da 

rimnada a Raveras. Las informaziuns ein era indicadas sin la pagina d’internet 

www.disentis.ch. 

 

 

 

 

 Suprastonza communala 

 


